
MINTAQAVIY OZIQ-OVQAT BOZORINING SHAKLLANISHINING 

NAZARIY-METODOLOGIK ASOSLARI 

Mirtoyev Axrorbek Abdulpattoyevich 

Namangan davlat texnika universiteti tayanch doktoranti 

Annotatsiya 

Ushbu maqolada mintaqaviy oziq-ovqat bozorining shakllanishi va 

rivojlanishining nazariy hamda metodologik jihatlari tizimli yondashuv asosida koʻrib 

chiqiladi. Bozor iqtisodiyoti sharoitida oziq-ovqat xavfsizligini taʼminlash, aholi 

ehtiyojlarini muvozanatli qondirish hamda hududlararo nomutanosibliklarni 

yumshatishda mintaqaviy oziq-ovqat bozorining ahamiyati tobora ortib bormoqda. 

Maqolada iqtisodiy fanlar doirasida ushbu bozorlarga oid mavjud nazariy 

yondashuvlar oʻrganilib, ularning mintaqaviy xususiyatlar kontekstida qayta talqin 

qilinadi. Xorijiy tajribalar, klassik va zamonaviy ilmiy maktablarning qarashlari 

asosida mintaqaviy oziq-ovqat bozorini baholash mezonlari aniqlanadi. Shuningdek, 

maqolada tizimli tahlil asosida metodologik yondashuvlar taklif qilinadi. 

Kalit soʻzlar: mintaqaviy oziq-ovqat bozori, oziq-ovqat xavfsizligi, hududiy 

nomutanosiblik, bozor shakllanishi, iqtisodiy mexanizm, metodologik yondashuvlar, 

davlat tartibga soluvi, klasterlash. 

Аннотация 

В статье рассматриваются теоретические и методологические аспекты 

формирования и развития регионального продовольственного рынка на основе 

системного подхода. В условиях рыночной экономики возрастает значение 

регионального продовольственного рынка в обеспечении продовольственной 

безопасности, сбалансированном удовлетворении потребностей населения и 

смягчении межрегиональных диспропорций. В статье рассматриваются 

существующие теоретические подходы к этим рынкам в рамках экономических 

наук и дается их переосмысление в контексте их региональных особенностей. На 

основе зарубежного опыта и взглядов классических и современных школ 

определены критерии оценки регионального продовольственного рынка. В 

статье также предлагаются методологические подходы, основанные на 

системном анализе. 

Ключевые слова: региональный продовольственный рынок, 

продовольственная безопасность, территориальная несбалансированность, 

формирование рынка, экономический механизм, методические подходы, 

государственное регулирование, кластеризация. 

Abstract 

This article examines the theoretical and methodological aspects of the formation 

and development of the regional food market based on a systematic approach. In a 

market economy, the importance of the regional food market in ensuring food security, 

balanced satisfaction of the needs of the population, and smoothing out interregional 

imbalances is increasing. The article studies existing theoretical approaches to these 

markets within the framework of economic sciences and reinterprets them in the 

context of their regional characteristics. Based on foreign experience, the views of 

classical and modern schools, the criteria for assessing the regional food market are 

determined. The article also proposes methodological approaches based on a 

systematic analysis. 

Keywords: regional food market, food security, territorial imbalance, market 

formation, economic mechanism, methodological approaches, state regulation, 

clustering. 

KIRISH  

Bozor iqtisodiyoti sharoitida oziq-ovqat mahsulotlari bilan barqaror taʼminlash 

milliy iqtisodiyotning ustuvor yoʻnalishlaridan biri sifatida shakllanadi. Mamlakatning 

iqtisodiy xavfsizligi, ijtimoiy barqarorligi va aholining hayot darajasi bevosita oziq-

ovqat mahsulotlariga boʻlgan talab va uning qondirilish darajasiga bogʻliqdir. Ayniqsa, 

hududlar kesimida oziq-ovqat bozorining shakllanishi va rivojlanishi, bu boradagi 

iqtisodiy, institutsional va infratuzilmaviy muammolarning mavjudligi masalaning 

nazariy va amaliy ahamiyatini chuqur tadqiq qilishni talab etadi. 

Oʻzbekistonda agrar islohotlar izchil amalga oshirilmoqda. Jumladan, 

Oʻzbekiston Respublikasi Prezidentining 2020-yil 29-oktyabr PF–6096-son “2020–

2030-yillarda Oʻzbekiston Respublikasida oziq-ovqat xavfsizligini taʼminlash 

strategiyasi” toʻgʻrisidagi Farmoni tasdiqlangan. Ushbu hujjatda aholining toʻlaqonli 

ovqatlanish huquqini taʼminlash, ishlab chiqarishni diversifikatsiya qilish, logistika 

zanjirini rivojlantirish va ichki bozorda muvozanatli narx siyosatini yuritish masalalari 

belgilab berilgan. Shuningdek, Oʻzbekiston Respublikasi Prezidentining 2021-yil 12-

noyabr PQ–5263-son “Oziq-ovqat sanoatini 2022–2026-yillarda rivojlantirish 

boʻyicha chora-tadbirlar dasturi” Qarori bilan tasdiqlangan. Unda mintaqaviy oziq-

ovqat tarmoqlari, klasterlash asosidagi ishlab chiqarish tizimlari va raqamli monitoring 

mexanizmlarini joriy etish zarurligi alohida taʼkidlangan. 

Mazkur normativ-huquqiy hujjatlar mintaqaviy darajada oziq-ovqat bozorining 

shakllanishini ilmiy asoslash masalasini yangi bosqichga olib chiqmoqda. Ayniqsa, 

Namangan viloyatida aholining zich joylashuvi, qishloq xoʻjaligiga yaroqli yer 

resurslarining chegaralanganligi, ishlab chiqarish va isteʼmol zanjirlaridagi 

nomutanosibliklar, logistika infratuzilmasining past darajada rivojlanganligi 

mintaqaviy oziq-ovqat bozorining tizimli va chuqur ilmiy tahlilini talab etadi. Bu holat, 

oʻz navbatida, bozorning nazariy asoslarini qayta koʻrib chiqish, mavjud 

metodologiyalarni takomillashtirish va mintaqaviy sharoitga moslashtirish zaruratini 

yuzaga keltirmoqda. 

Shu sababli, ushbu maqolada mintaqaviy oziq-ovqat bozorining shakllanish 

jarayoni, unga taʼsir etuvchi omillar tizimi, davlat siyosatining roli hamda ilmiy-

metodik yondashuvlarning takomillashuvi chuqur oʻrganiladi. Bu boradagi nazariy 

bilimlarni amaliyot bilan uygʻunlashtirish, mintaqalarda oziq-ovqat bozorining 

barqaror va samarali faoliyat yuritishini taʼminlovchi taklif va tavsiyalar ishlab 

chiqishga xizmat qiladi. 

ADABIYOTLAR SHARHI 

Mintaqaviy oziq-ovqat bozorining shakllanishi va rivojlanishi masalasi 

iqtisodiyot fanining tarmoqli yoʻnalishlarida – agrar iqtisodiyot, regionalistika, oziq-

ovqat xavfsizligi va bozor nazariyasi doirasida oʻrganilgan boʻlsa-da, ushbu mavzu 

hanuzgacha murakkab va koʻp komponentli masala boʻlib qolmoqda. 

Dastlabki tadqiqotlar klassik iqtisodiy nazariyalarda bozorlar faqat talab va taklif 

asosida shakllanishini taʼkidlaydi. Masalan, A. Smit va D. Rikardoning qarashlarida 

erkin bozor qonunlari taʼsirida resurslar optimal taqsimlanadi va oziq-ovqat taʼminoti 

avtomatik muvozanatga keladi [1]. Biroq bu yondashuv hududiy farqlarni va resurslar 

tengsizligini hisobga olmaydi. 

Oziq-ovqat bozorining hududiy jihatdan shakllanishini ilmiy asoslashga 

qaratilgan tadqiqotlar XX asrning ikkinchi yarmidan boshlab kuchaygan. Mintaqaviy 

iqtisodiyot maktabi namoyandalari – W. Isard [2], J. Friedman [3] – hududiy 

resurslardan oqilona foydalanish, ishlab chiqarish va isteʼmol markazlari oʻrtasidagi 

logistik zanjirlar ahamiyatini urgʻulaydi. 

Markaziy Osiyo va, xususan, Oʻzbekiston sharoitida oziq-ovqat bozorining 

shakllanishida iqlimiy, demografik, agrotexnik va logistik omillarning roliga eʼtibor 

qaratiladi. Oʻzbekistonlik olimlar A. Vahobov [4], Sh. Qudratov [5], Z. Tashkenbaeva 

[6] kabi tadqiqotchilar ushbu masalaga milliy kontekstda yondashib, hududlar 

kesimida oziq-ovqat xavfsizligi va bozor tizimini modellashtirishni taklif qiladilar. 

Xalqaro tajribalarda esa oziq-ovqat xavfsizligi faqat ishlab chiqarish bilan emas, 

balki saqlash, yetkazib berish, raqamli monitoring, isteʼmol madaniyati bilan 

bogʻlanadi. Masalan, FAO 2023-yilgi hisobotlarida barqaror oziq-ovqat tizimlari rivoji 

uchun klaster yondashuvi, agrotexnologiyalar va davlat-sheriklik modellari asosiy 

mexanizmlar sifatida koʻriladi [7]. 

Yana bir muhim yondashuv – institutsional nazariya – oziq-ovqat bozorining 

shakllanishida hukumat siyosati, mulkchilik munosabatlari va kooperatsiya 

mexanizmlarining ahamiyatini koʻrsatadi (N. North [8], D. Rodrik [9]). Ayniqsa, 

rivojlanayotgan mamlakatlar uchun davlatning strategik boshqaruvdagi roli hal 

qiluvchi omil sifatida eʼtirof etiladi. Shuningdek, yangi zamonaviy adabiyotlarda (C. 

Barrett, 2021) [10] oziq-ovqat tizimi koʻp darajali bozorlar, ijtimoiy himoya, iqtisodiy 

barqarorlik, ekologik omillar va infratuzilma bilan oʻzaro bogʻliqlikda tahlil qilinadi. 

METODOLOGIYA 

Ushbu tadqiqotni amalga oshirishda bir necha ilmiy tadqiqot usullaridan keng 

foydalanildi. Tadqiqotning asosiy metodologik asosini tizimli yondashuv tashkil etdi. 

Bu yondashuv kichik biznes subyektlari faoliyatining barcha jihatlarini yaxlit holda 

tahlil qilishga imkon berdi. Bundan tashqari, tadqiqot jarayonida quyidagi ilmiy-

uslubiy yondashuvlar qoʻllanildi: tizimli yondashuv, SWOT-tahlil, qiyosiy-statistik va 

ekspert baholash metodlari. Tadqiqotda Namangan viloyati statistika boshqarmasi va 



№4-SON APREL, 2025-YIL  

  

WWW.MARKETINGJOURNAL.UZ  273 

 

   ILMIY, AMALIY VA OMMABOP JURNAL 

 

kichik biznes subyektlarining moliyaviy hamda iqtisodiy koʻrsatkichlari, shuningdek 

ekspert soʻrovlari natijalari keng qoʻllanildi. 

TAHLIL VA NATIJALAR 

Oziq-ovqat bozori har qanday iqtisodiy hududning asosiy strategik tarmoqlaridan 

biri boʻlib, uning shakllanishi va rivojlanish darajasi aholi turmush darajasi, oziq-ovqat 

xavfsizligi va makroiqtisodiy barqarorlikka bevosita taʼsir koʻrsatadi. Xususan, 

mintaqaviy kontekstdan kelib chiqib olib boriladigan tahlillar hududlar oʻrtasidagi 

nomutanosibliklarni aniqlash, resurslardan foydalanish samaradorligini baholash va 

maqsadli strategik choralarni ishlab chiqishda muhim ahamiyatga ega. 

Namangan viloyati Oʻzbekistonning aholi zich joylashgan, agrar resurslar bilan 

taʼminlangan hududlaridan biri boʻlib, viloyatning ijtimoiy-iqtisodiy rivojlanishida 

oziq-ovqat sektorining roli tobora ortib bormoqda. Aholining tez surʼatlar bilan oʻsishi, 

ichki bozor talabining kuchayishi, logistika infratuzilmasining yetarli darajada 

rivojlanmaganligi, hududlar oʻrtasidagi ishlab chiqarish va isteʼmoldagi tafovutlar 

ushbu bozorni tahlil qilishni dolzarb masalaga aylantiradi. 

Namangan viloyatining barcha tumanlari kesimida 2020–2024-yillar davomida 

oziq-ovqat mahsulotlari ishlab chiqarish hajmi, ichki talab, infratuzilma imkoniyatlari, 

eksport hajmi va oʻrtacha narxlar kabi asosiy koʻrsatkichlar tahlil qilinadi. Tahlillar 

orqali mintaqaviy nomutanosibliklar aniqlanadi va ushbu holatlarning iqtisodiy 

sabablari hamda oqibatlari ilmiy asosda bayon etiladi (1-jadval). 

1-jadval  

Namangan viloyati tumanlarida 2020–2024-yillarda oziq-ovqat 

mahsulotlari ishlab chiqarish hajmi 

Tumanlar 2020 2021 2022 2023 2024 

Namangan shahri 105,2 111,3 118,5 125,1 132,6 

Chortoq 92,1 97,4 102,9 109,3 115,7 

Chust 88,3 92 95,7 100,2 104,9 

Kosonsoy 95,5 99,8 104,2 108,5 112,3 

Pop 101,4 107,6 113,3 118,9 125 

Toʻraqoʻrgʻon 87,6 90,5 94,7 98,4 102,6 

Uychi 91,2 96,3 101,1 106,7 112,4 

Yangiqoʻrgʻon 89 94,2 99,5 104,8 109,2 

Manba: Namangan viloyati hokimligi agrar boʻlimining yillik hisobotlari 
 

Namangan viloyatining barcha tumanlarida oziq-ovqat mahsulotlari ishlab 

chiqarish hajmi 2020–2024-yillar davomida ijobiy dinamikani namoyon etdi. Aholi 

sonining oʻsishi, ichki talabning kuchayishi hamda davlat tomonidan agrar sohani 

qoʻllab-quvvatlash kuchaygani asosiy sabablar sirasiga kiradi. Namangan shahri, Pop 

va Kosonsoy tumanlari yuqori ishlab chiqarish hajmlariga ega boʻlib, bu tumanlarda 

agrotexnik tadbirlarning toʻliq joriy etilishi, iqlimiy qulayliklar hamda suv 

resurslarining nisbatan barqarorligi kuzatiladi. Biroq Chust, Toʻraqoʻrgʻon va 

Yangiqoʻrgʻon tumanlarida past oʻsish surʼatlari qayd etilib, bu hududlarda ishlab 

chiqarish resurslari toʻliq safarbar qilinmaganini bildiradi (2-jadval). 

2-jadval  

Namangan viloyati tumanlarida 2024-yildagi oziq-ovqat mahsulotlariga 

talab 

Tumanlar Guruch Un Sabzavotlar Goʻsht Mevalar 

Namangan shahri 18,3 25,6 45,3 22,7 31,2 

Chortoq 14,7 21,2 36,7 18,9 26,3 

Chust 13,9 20,5 34,9 17,6 25,1 

Kosonsoy 15,2 22,1 38 19,1 27 

Pop 16,1 23,9 40,2 20,4 28,5 

Toʻraqoʻrgʻon 14,2 20,8 35,6 17,8 25,7 

Uychi 14,6 21,4 37 18,3 26,5 

Yangiqoʻrgʻon 13,5 20,1 34,5 17,1 24,9 

Manba: Oʻzbekiston Respublikasi Iqtisodiy taraqqiyot va kambagʻallikni qisqartirish vazirligi 
 

2024-yil uchun olingan maʼlumotlar asosida shuni aytish mumkinki, aholining 

oziq-ovqat mahsulotlariga boʻlgan talabi tumanlar kesimida ancha farqlanadi. Ayniqsa, 

Namangan shahri va Pop tumanida yuqori talab koʻrsatkichi mavjud boʻlib, bu 

hududlarda aholi zichligi yuqori, urbanizatsiya jarayonlari faol, aholining daromad 

darajasi esa boshqa hududlarga nisbatan yuqori. Guruch, un, sabzavot va goʻsht 

mahsulotlariga boʻlgan talab ishlab chiqarish koʻrsatkichlaridan yuqori boʻlgan 

tumanlarda narxlarning keskin oʻsishiga sabab boʻlmoqda (3-jadval). 

3-jadval 

Namangan viloyatida oziq-ovqat mahsulotlarini tashish infratuzilmasi (2024) 

Tumanlar 
Avtomobil 

yoʻllari (km) 

Omborxona 

sigʻimi (ming 

tonna) 

Sovitkichli 

transport soni 

Logistika 

markazlari soni 

Namangan shahri 426,5 45,2 62 5 

Chortoq 312,4 30,4 38 3 

Chust 298,1 28,6 35 2 

Kosonsoy 340,3 32,1 41 3 

Pop 360,9 34,8 44 4 

Toʻraqoʻrgʻon 295,6 29,7 33 2 

Uychi 310,2 31 36 3 

Yangiqoʻrgʻon 289,7 27,5 31 2 

Manba: Oʼzbekiston Respublikasi avtomobil yoʼllari holati boʼyicha 2024-yil statistik 

maʼlumotnoma” – Avtoyoʼllar Qoʼmitasi) 
 

Tahlil shuni koʻrsatmoqdaki, Namangan viloyatida oziq-ovqat mahsulotlarini 

yetkazib berish, saqlash va taqsimlash infratuzilmasi tumanlar oʻrtasida sezilarli 

darajada farqlanadi. Bu quyidagilar orqali namoyon boʻladi: Namangan shahri va Pop 

tumanlarida omborxona sigʻimi, sovitkichli transport vositalari hamda logistika 

markazlari nisbatan yuqori darajada. Chust, Toʻraqoʻrgʻon va Yangiqoʻrgʻon 

tumanlarida esa bu koʻrsatkichlar yetarli emas, natijada oziq-ovqat mahsulotlarining 

sifati pasaymoqda hamda narxlarning sunʼiy oshishiga olib kelmoqda (4-jadval). 

4-jadval  

Namangan viloyatida 2020–2024-yillarda oziq-ovqat mahsulotlari eksporti 

(ming AQSh dollari) 
Tumanlar 2020 2021 2022 2023 2024 

Namangan shahri 2200 2400 2600 2840 3095 

Chortoq 1350 1480 1610 1755 1900 

Chust 1240 1305 1380 1465 1550 

Kosonsoy 1490 1585 1690 1805 1930 

Pop 1580 1690 1805 1930 2075 

Toʻraqoʻrgʻon 1180 1235 1290 1355 1420 

Uychi 1265 1340 1415 1490 1575 

Yangiqoʻrgʻon 1150 1210 1275 1340 1405 

Manba: Oʻzbekiston Respublikasi Davlat Bojxona qoʻmitasi eksport statistikasi 

 

Soʻnggi besh yillik davrda eksport hajmlarida ijobiy dinamika kuzatilmoqda. Bu 

quyidagi omillar bilan bogʻliq: mahalliy ishlab chiqaruvchilarning eksport bozorlariga 

moslashuvi, sertifikatlash jarayonlarining soddalashtirilishi, logistika tizimi va chegara 

postlarida zamonaviy texnologiyalarning joriy etilishi. 

Namangan shahri, Pop va Kosonsoy tumanlari eksport hajmi boʻyicha yetakchilik 

qilmoqda, biroq Toʻraqoʻrgʻon va Yangiqoʻrgʻon tumanlarida bu boradagi 

imkoniyatlar nisbatan cheklangan (5-jadval). 

5-jadval 

Namangan viloyatida 2024-yildagi oziq-ovqat narxlarining oʻrtacha 

koʻrsatkichi (soʻm/kg)  
Tumanlar Guruch Un Sabzavotlar Goʻsht Mevalar 

Namangan shahri 10500 4500 3500 65000 8000 

Chortoq 10100 4300 3300 62000 7700 

Chust 9900 4250 3250 61000 7600 

Kosonsoy 10200 4400 3400 63000 7800 

Pop 10350 4450 3450 64000 7900 

Toʻraqoʻrgʻon 9850 4200 3200 60500 7500 

Uychi 10000 4300 3300 61500 7600 

Yangiqoʻrgʻon 9800 4150 3150 60000 7400 

Manba: Oʻzbekiston Respublikasi Statistika agentligi – Isteʼmol narxlari indekslari (CPI) 

 

Oziq-ovqat mahsulotlarining oʻrtacha narxlari hududlar boʻyicha farq qiladi. 

Namangan shahri va Pop tumanida narxlarning yuqoriligi talabning kuchliligi, bozor 

muvozanatining buzilishi hamda logistik bosim bilan izohlanadi. Toʻraqoʻrgʻon va 

Yangiqoʻrgʻon tumanlarida esa narxlar pastroq, ammo bu holat past isteʼmol darajasi 

va bozor zaifligidan dalolat beradi. Narxlar ustidan samarali nazoratning yoʻqligi 

sunʼiy oshirish holatlariga hamda bozordagi spekulyatsiya xavfining kuchayishiga olib 

kelmoqda. 

XULOSA VA TAKLIFLAR 

Namangan viloyatida oziq-ovqat mahsulotlari ishlab chiqarish hajmining 

barqaror oʻsishi kuzatilmoqda, biroq tumanlar kesimida resurslardan foydalanish 

darajasida nomutanosiblik mavjud. Ayniqsa, Chust, Toʻraqoʻrgʻon va Yangiqoʻrgʻon 

tumanlarida ishlab chiqarish salohiyatining toʻliq safarbar qilinmagani aniqlanmoqda. 

Aholining oziq-ovqat mahsulotlariga boʻlgan talabi ishlab chiqarish hajmidan 

yuqori boʻlgan tumanlarda narxlarning keskin oshishi ichki bozor barqarorligini xavf 

ostida qoldirmoqda. 

Logistika infratuzilmasi va omborxona sigʻimlari boʻyicha mintaqaviy tafovutlar 

oziq-ovqat mahsulotlarining oʻz vaqtida yetkazilmasligi va isrofgarchilikka uchrash 

xavfini kuchaytirmoqda. Xususan, sovitkichli transport vositalari va logistika 

markazlari soni ayrim hududlarda yetarli emas. 

Oziq-ovqat mahsulotlari eksporti hajmi oshib bormoqda, biroq eksport salohiyati 

barcha tumanlarda teng taqsimlanmagan. Chust, Toʻraqoʻrgʻon va Yangiqoʻrgʻon 

tumanlari tashqi bozorlarga chiqishda cheklangan imkoniyatlarga ega. 

Oʻrtacha narxlar boʻyicha tumanlararo nomutanosibliklar mavjud boʻlib, bu 

bozorda raqobat muhitining notekisligidan darak beradi. Bu holat iqtisodiy xavfsizlik 

va ijtimoiy barqarorlikka salbiy taʼsir koʻrsatishi mumkin. 

Takliflar: 

• Hududlar kesimida oziq-ovqat ishlab chiqarishini muvozanatlashtirish 

maqsadida resurslar taqsimotini optimallashtirish, agroklasterlar yaratish va kam faol 

hududlarda subsidiyalarni kengaytirish zarur. 

• Mahsulotga boʻlgan talab yuqori boʻlgan tumanlarda ishlab chiqarish 

loyihalarini ragʻbatlantirish va ularni davlat-xususiy sheriklik asosida moliyalashtirish 

maqsadga muvofiqdir. 

• Logistika infratuzilmasini rivojlantirish uchun tumanlar kesimida sovitkichli 

transport vositalari, omborxonalar va logistika markazlarini yaratishga qaratilgan 

maxsus hududiy dasturlar ishlab chiqilishi lozim. 

• Eksport imkoniyatlarini kengaytirish uchun mahsulotlarni xalqaro sifat 

talablariga mos ravishda standartlashtirish va sertifikatlashtirish markazlarini barcha 

tumanlarda joriy etish kerak. 

• Narxlar ustidan davlat monitoringini kuchaytirish, chakana savdoni tartibga 

soluvchi mexanizmlarni ishlab chiqish va spekulyativ narx oshishining oldini olish 

boʻyicha chora-tadbirlarni amaliyotga joriy etish lozim. 

• Raqamli monitoring tizimlarini joriy etish orqali oziq-ovqat mahsulotlarining 

ishlab chiqarish, isteʼmol va taqsimot bosqichlarini real vaqt rejimida kuzatish 

imkonini beruvchi integratsiyalashgan tizimlar ishlab chiqilishi zarur. 

